Неке қию рәсімін өткізу
Аса Мейірімді, ерекше Рахымды Аллаһтың атымен!
Әлемдердің Раббысы – Аллаһқа мақтау-мадақтар болсын, Пайғамбарымыз Мухаммадқа, оның отбасы мүшелеріне және барлық сахабаларына Аллаһтың игілігі мен сәлемі болсын!
Содан кейін:
Көп адамдар неке қию рәсімін өткізу имамның ғана айрықша құзіреті деп пайымдайды, ал сайып келгенде, әрбір салиқалы мұсылман кісі неке қию рәсімін жүргізе алады, бірақ бұл үшін оның рүкіндері мен шарттарын сақтау қажет.
Некенің рүкіндері:
1 – Неке қиюға кедергі болатын тыйымдардың болмауы 
Яғни әйел де, еркек те туысқандық немесе сүттес жақындықтың себебімен  шариғат заңы бойынша (бір-бірлерімен) үйленуіне болмайтындай жандар болмауы керек. Мұсылман әйелге мұсылман емес еркекке тұрмысқа шығуына тыйым салынады, ал мұсылман еркекке Кітап иелерінің (яһудилер мен христиандардан) ары таза әйелдерінен басқа, кәпір әйелдерге үйленуіне болмайды.
2 – Ұсыныс 
Неке екі жақтың біреуі ұсыныс жасауымен әрі осы ұсынысты екінші жақтың қабыл алуымен жүзеге асады. Бұл жерде ұсыныс (болашақ) ері, оның уәлиі немесе уәкілі тарапынан шығып, оны әйел, оның уәлиі (қамқоршысы), немесе ол (әйел) кәмелет жасына толған болса, оның сенім тапсырылған адамы қабылдайды ма, әлде керісінше болады ма – мұның айырмашылығы жоқ. Ұсыныс әйелдің уәлиі (қамқоршысы) болашақ күйеуге: «Мен сені қызыма үйлендірдім», - немесе «Қызымды саған тұрмысқа бердім», - немесе осы сияқты сөздерді айтуымен жасалады.
3– Қабыл алу 
Қабыл алу болса болашақ күйеудің: «Мен (осындай әйелге) үйленіп отырмын, немесе әйелдікке алдым, немесе әйелім ретінде қабыл алдым», - деуімен іске асады. Ұсыныс сондай-ақ болашақ күйеуден: «Маған қызыңды тұрмысқа бер», - деп келуі мүмкін, ал уәли (қамқоршы): «Мен сені (оған) үйлендірдім», - дейді. Немесе көздеген мақсатқа жету үшін (ұсыныстың) кез-келген басқа түрі де бола береді.
Некенің жарамдылығының шарттары:
1 - Некеге тұратын адамдарды олардың аты-жөндерімен атау, немесе оларға меңзеу т.с.с арқылы нақтылау;
2 - Күйеу мен әйелдің келісімі.
Бұған дәлел Пайғамбардың (оған Аллаһтың игілігі мен сәлемі болсын): «Бұрын тұрмыста болған әйел некеге келісімін бермейінше, тұрмысқа берілмейді. Тұрмыста болмаған қыз да оның келісі болмайынша, тұрмысқа берілмейді»,- деген сөздері. Адамдар: «Ал ол келісімін қалай білдіреді?», - деді. Ол (оған Аллаһтың игілігі мен сәлемі болсын): «Оның келіскені – үндемегені
», - деді. Әл-Бухари 4741;
3 -Неке әйелдің уәлиінің (қамқоршысының) рұқсатымен қиылады.
Бұған дәлел Пайғамбардың (оған Аллаһтың игілігі мен сәлемі болсын): «Қандай бір әйел уәлиінің (қамқоршысының) рұқсатынсыз тұрмысқа шықпасын, оның некесі жарамсыз. Оның некесі жарамсыз. Оның некесі жарамсыз!», - деген сөздері. Хадис сахих (сенімді). Қз.: «әл-Ируа» № 1840;
4 - Некені куәландырып, ол туралы жария ету.
Аллаһ Елшісі (оған Аллаһтың игілігі мен сәлемі болсын) былай деді: «Неке уәлисіз және екі куәсіз жарамсыз (болады)». Хадис сахих (сенімді). Қз.: «Сахих әл-Жәми’» № 7558. Сондай-ақ мұның міндетті екендігі Пайғамбардың (оған Аллаһтың игілігі мен сәлемі болсын): «Некені жария етіңдер», - деген сөздерімен күшейеді. Хадис сахих (сенімді). Қз.: «Сахих әл-Жәми’» № 1072.
Әрі соңында әлемдердің Раббысы – Аллаһқа мақтау-мадақтар болсын!
«Сәләф – Форум»
Қазақ тіліне аударған «Абу Ханифа мирасы» сайтының редакциясы
� Яғни ол келісімін ашық айтудан ұялатын шығар.





